
ЎРТА МАХСУС КАСБ-ҲУНАР ТАЪЛИМИ ТИЗИМИДА КАДРЛАРНИ 

ТАЙЁРЛАШ СИФАТИНИ ОШИРИШ ЗАРУРЛИГИ  
  

В данной статье систематизированы изменения в содержании и 

особенностях труда в условиях перехода к инновационной экономике, 

обоснованы изменения функций труда в информационном обществе, а так же, 

выявлены факторы определяющие современные требования к подготовке 

кадров. 

In this article the changes in the content and features of labor in the transition 

to an innovation economy, justified changes in the labor functions in the information 

society, as well as, identified factors determining the current requirements for 

training. 

кадрлар, таълим сифати. 

 

Инсон, унинг ҳар томонлама уйғун камол топиши ва фаровонлиги, шахс 

манфаатларини рўёбга чиқаришнинг шароитларини ва таъсирчан 

механизмларини яратиш, эскирган тафаккур ва ижтимоий хулқ-атворнинг 

андозаларини ўзгартириш республикада амалга оширилаётган ислоҳотларнинг 

асосий мақсади ва ҳаракатлантирувчи кучидир. Халқнинг бой интеллектуал 

мероси ва умумбашарий қадриятлар асосида, замонавий маданият, иқтисодиёт, 

фан, техника ва технологияларнинг ютуқлари асосида кадрлар тайёрлашнинг 

мукаммал тизимини шакллантириш Ўзбекистон тараққиётининг муҳим 

шартидир [1]. 

Ўзбекистон Республикаси Президенти Ислом Каримов мамлакатимизни 

2015 йилда ижтимоий-иқтисодий ривожлантириш якунлари ва 2016 йилга 

мўлжалланган иқтисодий дастурнинг энг муҳим устувор йўналишларига 

бағишланган Вазирлар Маҳкамасининг кенгайтирилган мажлисидаги 

маърузасида таълим соҳасида амалга оширилган ишларга алоҳида тўхталиб, 

қуйидагиларни таъкидлаб ўтганлар: “Ўтган йили таълим-тарбия соҳасини янада 

ислоҳ этиш ва такомиллаштириш масаласи ҳам диққат марказимизда бўлди. 

Мамлакатимизда таълим-тарбия соҳасига ҳар йили сарфланаётган харажатлар 

ялпи ички маҳсулотга нисбатан 10-12 фоизни ташкил этмоқда. Бу 

ЮНЕСКОнинг мамлакатни барқарор ривожлантиришни таъминлаш учун 

таълимга йўналтирилиши зарур бўлган инвестициялар миқдори бўйича 

тегишли тавсияларидан, яъни 6-7 фоиздан қарийб 2 баробар кўпдир” [2]. 

Бугунги кунда ишлаб чиқариш технологияларидаги, ижтимоий ва 

иқтисодий тузилмалардаги ўзгаришлар динамикаси инсон авлодлари 

алмашинуви динамикасидан сезиларли даражада илгарилаб кета бошлади [3]. 

Бу шуни англатадики, аксарият аҳоли меҳнат ҳаёти мобайнида бир неча марта 

фаолиятнинг янги турларини ўзлаштиришига, ўз малакасини доимий равишда 

оширишига тўғри келади. Айнан шунинг учун ахборот жамиятини кўпинча 

“узлуксиз ўргатувчи жамият” деб аташади. Узлуксиз таълим, шу тариқа, ҳар 

бир инсон турмушининг ажралмас қисмига айланиб бормоқда. Жамият 

ахборотлашувининг таълим тизимига таъсири ана шундан иборат. 

Жамиятнинг ахборотлашуви умумий ва касб-ҳунар таълимига нисбатан 

сифат жиҳатдан янги талабларни қўяди. Бунинг натижаси фаолиятнинг янги 

турларини ва уларга мос келувчи янги билимлар, маҳорат ва кўникмаларни 

ўзлаштириш, кенгайтириш ва такомиллаштириш қобилиятларининг 

ривожланишида намоён бўлиши керак.  

Жамият ишлаб чиқарувчи кучларининг жорий ўзгариши ўрта махсус 

касб-ҳунар таълимининг янада ривожланиши билан чамбарчас боғлиқ. Ҳозирги 

вақтда техник тараққиёт суръатлари тобора таълим тизимининг 

ривожланишига боғлиқ бўлиб бормоқда. Таълим тизими ҳам, ўз навбатида, 

жамиятнинг фан ва ишлаб чиқаришнинг ривожланиши билан боғлиқ янги 

талабларига амал қилган ҳолда ўзгариб туриши табиий. Ишлаб чиқаришнинг 

автоматлаштирилиши, мослашувчан компьютерлаштирилган технологиялар-

нинг кенг қўлланилиши замонавий ишлаб чиқариш ривожланишининг энг 

муҳим йўналиши ҳисобланади. Ишлаб чиқаришни ташкил этиш ва бошқариш 

жараёнлари ўзгармоқда, мазкур жараёнларда ахборотни автоматлаштирилган 

тарзда излаб топиш, қайта ишлаш ва узатиш воситалари тобора катта аҳамият 

касб этмоқда. 

Шу муносабат билан кенг доирадаги функцияларни бажаришга, шу 

жумладан, мураккаб техник тизимлардан фойдаланиш, уларни қўллаб-

қувватлаш, самарали ташхислаш ва ишлаш имкониятини тиклаш, технологик 

жараёнларнинг боришини назорат қилиш, ускуналар ишлашининг турли 

вариантларини техник-иқтисодий таҳлил қилиш, бошқарув жараёнларига 

ахборот-технологик хизмат кўрсатишга қодир бўлган юқори малакали 

ишчиларга бўлган эҳтиёж ортиб бормоқда [4]. Буларнинг барчаси таълим 

олдига доимий равишда ёшларни ўқитиш ва тарбиялаш борасидаги янги, янада 

мураккаб вазифаларни қўяди ва бир вақтнинг ўзида ушбу вазифаларни ҳал 

этишга кўмаклашувчи янада такомиллашган ўқитиш воситалари ва 

технологияларини яратиш ташаббусини илгари суради [5]. Улар ичида 

таълимни ахборотлаштириш билан боғлиқ воситалар ва технологиялар энг 

истиқболли ҳисобланади. 

Шундай қилиб, замонавий жамият индустриал жамиятдан 

постиндустриал жамиятга ўтиш босқичида турибди [6]. 

Постиндустриал жамият ижодий ва интеллектуал меҳнат улушининг 

ортиши, ишлаб чиқаришда қўлланиладиган илмий билимлар ва ахборот 

ҳажмининг кўпайиши ҳамда иқтисодиёт таркибида хизматлар кўрсатиш, фан, 

таълим ва маданият соҳаларининг саноат ва қишлоқ хўжалигидан устунлик 

қилиши каби хусусиятлар билан тавсифланади. Постиндустриал жамият 

иқтисодиётининг асосий хусусияти шундан иборатки, билимлар рақобат 

устунликларининг асосий манбаига айланади. Бундай вазият 

технологияларнинг жадал ривожланиши технологик тараққиёт натижаларининг 

ишлаб чиқаришга ва хизматлар кўрсатиш соҳасига жорий этилиши билан 

шартланган, бу меҳнатнинг интеллектуал фаолиятга йўналтирилганлиги билан 

боғлиқ. Бунда иқтисодиётнинг малакасиз меҳнатга бўлган эҳтиёжи кескин 

пасаяди, малакага нисбатан қўйиладиган талаблар эса аксарият иш ўринлари 

учун муракаблашади [7]. 

Ишлаб чиқариш жараёнларининг технологик қулайлик даражаси ҳозирги 

вақтда мутахассиснинг касбий хусусиятига нисбатан қўйиладиган талабни 

белгилаб берувчи муҳим омил ҳисобланади [8]. Биринчи навбатда, гап 

ахборотни ҳосил қилиш ва унга ишлов беришнинг асосий воситаси сифатида 

иш ўринларида компьютер техникаси ва махсус автоматлаштирилган касбий 

жиҳозлар (масалан, ўлчаш асбоби)дан фойдаланиш ҳақида бораяпти. Демак, 

ахборот технологияларини эгаллаш замонавий мутахассисларни тайёрлаш 

даражасига нисбатан қўйиладиган зарурий талаб ҳисобланади [9]. 

Қўшма корхоналарнинг ташкил этилиши, хўжалик муомаласига 

номоддий активлар сифатида интеллектуал мулк объектларининг жорий 

этилиши, ташқи иқтисодий алоқаларнинг ривожланиши, халқаро шартномалар 

ва иттифоқларга қўшилиш иқтисодий ўсишнинг малакали кадрларнинг мавжуд 

бўлишига боғлиқлигини кескин тарзда оширади. Шу сабабдан мутахассисларни 

ўқитиш ва қўшимча таълим замонавий иқтисодий муҳитда корхоналар 

муваффақиятли фаолият кўрсатишининг зарурий шарти ҳисобланади. Шундай 

қилиб, таълим олиш бир марталик хусусиятини йўқотади ва мунтазам, узлуксиз 

жараён белгиларига эга бўлади. Ушбу муаммо таълим муассасалари томонидан 

ҳам, ишчи кучи малакасининг даражасини оширишдан манфаатдор бўлган 

корхоналар ва ташкилотлар томонидан ҳам ҳал этилади. 

Бошқача айтганда, иқтисодиёт фақат ишлаб чиқариш томонидан 

ривожланишнинг тегишли даражасига эришилган тақдирда инновацион йўл 

билан фаолият кўрсатишга ўтиши мумкин. Ривожланишнинг ушбу даражаси 

ҳам ички омиллар – ишлаб чиқариш базасининг ҳолати, кадрлар салоҳияти, 

ҳам ташқи омиллар – бозорга иқтисодиётнинг илмий-техник секторидан 

келиб тушадиган илмий сиғимли технологиялар даражаси билан белгиланади 

[10]. 

Мазкур ўтиш билан шартланган меҳнат мазмуни ва хусусиятининг 

ўзгариши қуйидаги жараёнларда ўз ифодасини топмоқда: 

- меҳнатнинг функциялари ўзгармоқда. Дастгоҳларга, конвейер 

линияларига хизмат кўрсатишда ихтисослашган меҳнатнинг оддий, тор ва бир 

хил функциялари автоматлаштирилган тизимлар ва роботлаштирилган ишлаб 

чиқаришни бошқариш, назорат қилиш, созлаш, модернизация қилиш, 

таъмирлаш ва дастурлаштириш бўйича янги, мураккаброқ функциялар мажмуи 

билан алмашмоқда; 

- меҳнатни уникаллаштириш тенденцияси намоён бўлмоқда. 

Ходимлардан юксак малака талаб этувчи, уларнинг ихтисослашувини 

чуқурлаштириш жараёнига кўмаклашувчи ноёб касблар сони ошиб бормоқда. 

Меҳнатнинг уникаллашуви мобиллик ёки профессионаллашувнинг бир кун 

танланган касб доирасидан ташқарига чиқмайдиган ва узлуксиз таълим олиш 

ҳисобидан касбий маҳоратнинг янада юксак даражаларига эришиш билан 

боғлиқ алоҳида шаклини яратади; 

- малакавий мажмуа таркибида ўзгаришлар юз бермоқда. Агар илгари 

иш тажрибаси билан боғлиқ бўлган маҳорат ва кўникмалар унинг етакчи 

таркибий қисми ҳисобланган бўлса, эндиликда билимлар асосий аҳамиятга эга 

бўлмоқда. Ишлаб чиқариш тобора жадаллашиб бораётган ҳозирги шароитда 

унинг талаблари доимий равишда ўзгариб бормоқда, ходимлар фаолиятида 

юзага келадиган муаммоларни ҳал этишнинг замонавий усулларини билиш, энг 

янги назарий тадқиқотлар натижаларини қўлга киритиш ва уларни амалиётга 

жорий этишни билиш катта аҳамият касб этмоқда. Шу муносабат билан 

тажриба малаканинг таркибий қисми сифатида ходимлар меҳнат фаолиятида 

тахлитлар мавжуд бўлишига, янги муаммоларни эски усуллар билан ҳал этишга 

уринишларга сабаб бўлиши мумкин. Бунинг оқибатида билимларнинг кенглиги 

ва хилма-хиллиги билан ажралиб турувчи ходимлар улуши ортиб бормоқда, 

ходимлар ижодий қобилиятларига бўлган талаб ошмоқда; 

- ходимлар компетенциясининг даражаси ошмоқда, ишлаб чиқариш 

жараёнида турли функционал гуруҳлар сони ва ролининг ўзгариши муносабати 

билан уларнинг ижтимоий-касбий мақоми ўзгармоқда; 

- меҳнат кескинлигининг даражаси ва таркиби ўзгармоқда. Агар илгари 

меҳнатнинг кескинлиги, биринчи навбатда, жисмоний юкламани ўз ичига олган 

бўлса, эндиликда у асаб-руҳий юкламани ўз ичига олмоқда. Шунинг учун 

интенсив меҳнат ҳозирда инсон руҳий хусусиятлари ривожланишининг юқори 

даражасини назарда тутади. 

Бунинг оқибатида, кадрлар касб-малакавий таркибида ҳам жиддий 

ўзгаришлар рўй бермоқда. Замонавий юксак технологик ишлаб чиқариш 

кадрлари таркиби ўзгаришининг ўзига хос хусусиятлари қуйидагилардан 

иборат: 

-  “оқ ва кўк ёқачалар” нисбатининг ўзгариши рўй бермоқда. Ишчи 

кучининг умумий сонида “кўк ёқачалар”, яъни ишчилар улуши камайиб 

бормоқда ва ўз навбатида, “оқ ёқачалар” – хизматчилар улуши ортмоқда;  

- касбларни ротация қилиш жараёни кескин кучаймоқда. Қисқа вақт 

ичида нафақат алоҳида эскирган касблар, балки уларнинг бутун гуруҳлари йўқ 

бўлиб кетади. Шу тариқа, транспорт ишчилари ва юкчилар, дастгоҳчилар ва 

қисман йиғувчиларнинг улуши кескин камаймоқда. Янги касблар пайдо 

бўлмоқда: ишчи-операторлар ўрнига ишчи-созловчилар, механизмлар ва 

машиналарни бошқарувчи ходимлар келмоқда. Смена бошлиқлари ва катта 

усталар (участка бошлиқлари), режа ва техник бюро хизматлари, цехни назорат 

қилиш бюроси ва иш ҳақи бўлимлари ходимлари ҳамда ёрдамчи ишчилар: 

тақсимловчилар, омборчилар, транспорт ишчилари, назоратчилар сони 

қисқармоқда. Юксак технологик ускуналарга хизмат кўрсатувчи ходимларнинг 

янги тоифалари, масалан ҳисоблаш техникаси операторлари, электроника 

бўйича созловчилар пайдо бўлмоқда. 

Ахборот жамиятига ўтишнинг юқорида кўриб чиқилган ижтимоий-

иқтисодий оқибатлари ишчи кучи сифатига ва демак, кадрларни тайёрлаш 

сифатига нисбатан мутлақ янги талабларни қўймоқда. 

Меҳнат функцияларининг ўзгариши муносабати билан ходимларнинг 

касбий билимларига нисбатан қўйиладиган талаблар катта ўзгаришларга дуч 

келмоқда. Хусусан, уларнинг кўп мартага кенгайиши, чуқурлашуви, даврий 

равишда янгиланиши юз бермоқда. Масалан, янги ишлаб чиқариш шароитида 

техникалар қуйидаги функцияларни бажариши лозим: 

- ишлаб чиқаришни тайёрлаш соҳасида – автоматлаштириш 

тадбирларини техник жиҳатдан тайёрлаш учун саноатда ишлаб чиқариш 

жараёнларини ташкил этиш ва таҳлил қилиш; янги интеграциялашган ва 

автоматлаштирилган ишлаб чиқариш тизимларини жорий этиш ва синовдан 

ўтказишда иштирок этиш; автоматлаштириш учун зарур бўлган техник 

воситаларни аниқлашда иштирок этиш ва ушбу воситаларга нисбатан 

қўйиладиган талабларни белгилаш; зарур дастурий таъминотни ишлаб чиқишда 

ва созлашда иштирок этиш;  

- ишлаб чиқаришни режалаштириш ва бошқариш соҳасида – янги 

техника ва илғор технологияларни фойдаланишга топшириш; нуқсонларни 

ташхислаш ва профилактика; авариялар ҳолатида носозликларни бартараф 

этиш.  

Шундай қилиб, юксак технологик ишлаб чиқариш олий маълумотли 

мутахассис даражасига яқинлаштирилган техникни тайёрлашни талаб қилади. 

Юқорида таъкидланганидек, илгари тўпланган тажриба (маҳорат ва 

кўникмалар)нинг аҳамиятини қайта баҳолаш юз беради. Ахборот жамияти 

шароитида унинг аҳамияти камаяди. Замонавий иқтисодиётда ишлаб чиқариш 

даврининг кескин қисқариши кузатилмоқда. Шу муносабат билан ҳатто ўқиш 

жараёнида орттирилган билимларнинг ҳам тезда эскириши юз бермоқда. 

Агар 1960-йилларнинг бошида технологияларнинг ҳаётий даври ўртача 

ўн йилни ташкил қилган бўлса, 1980-йилларнинг ўртасига келиб у икки-уч 

йилгача қисқарди, охирги ўн йилликда эса рақобатчилар томонидан янги 

маҳсулотни такрор ишлаб чиқариш вақти, масалан, кимё саноатида, 

компаниялар баҳоларига кўра олти ойни ташкил қилмоқда. 

Товарлар ҳаётий даврининг жадал қисқариши иқтисодиётнинг малакали 

мутахассисларга бўлган эҳтиёжи ортишига олиб келади. Мисол учун, “Apple” 

компанияси биринчи шахсий компьютерни бозорга тақдим этганидан кейин 

бир йил вақт ўтгач тармоқда ўнта ишлаб чиқарувчи рақобатлаша бошлади. 

Саккиз йилдан кейин уларнинг сони беш юзтадан ошиб кетди. Ахборот 

технологияларининг жадал ривожланиши шиддат билан ривожланаётган 

ҳозирги замонда янги технологиялар бозордаги вазиятни тубдан ўзгартиришга 

қодир эканлигига яққол мисол бўлади. Бу ҳол вақт ўтиши билан бозордаги 

аксарият технологияларнинг фаол ҳаёти вақт ўтиши билан кескин тарзда 

қисқаришини ва маҳсулотлар учун эртами ёки кечми сотиш ҳажмининг кескин 

камайиши вақти келишини яна бир бор тасдиқлаб турибди. 

Замонавий ишлаб чиқариш мутахассиси инновацияларни яратиш 

қобилиятига эга бўлиши лозим бўлиб, бу техник ижод қилишни, ўзига хос 

ечимларни қидиришни, техника ва технологияларни мукаммал турларига 

алмаштириш вақти ва шароитларини аниқлай олишни ўз ичига олади. 

Шундай қилиб, талабларни шакллантириш мураккаб жараёнлари ва 

меҳнат бозорининг мураккаб тузилмалари бандлик ва ижтимоий-меҳнат 

муносабатлари концепциясининг, ишчи кучини такрор барпо этиш 

механизмининг ҳамда “ишчи кучи” тушунчаси ижтимоий-иқтисодий 

мазмунининг жиддий равишда ўзгаришига олиб келади.  

Ўзбекистон иқтисодиётида юз бераётган жараёнлар ишчи кучининг 

сифатига нисбатан қўйиладиган, ходимнинг меҳнат бозорида 

рақобатбардошлигини белгилаб берувчи янги ўзига хос талабларни 

шакллантиради. Уларни шартли равишда иккита гуруҳга ажратиш мумкин: 

ташқи ва ички меҳнат бозорларидаги талаблар. Биринчи гуруҳга қуйидагилар 

киради: 

- ижтимоий билимдонлик ҳамда иш берувчи билан муносабатларни йўлга 

қўйиш, ишга жойлашиш, ходимнинг меҳнатга доир ҳуқуқлари, ижтимоий 

ҳимоялаш, касаба уюшмалари, пенсия, суғурта жамғармаларининг фаолияти 

масалаларида меъёрий-ҳуқуқий тайёргарлик даражаси; 

- бозор иқтисодиёти билимларига эгалик, бозор конъюнктурасини билиш; 

- мослашувчанлик, яъни ходимнинг меҳнат бозоридаги вазиятнинг 

ўзгаришига тезда муносабат билдириш қобилияти; 

- ишлаб чиқариш ва иш ўринларининг мамлакат минтақалари бўйлаб 

жойлашувидаги ўзгаришлар билан боғлиқ меҳнат миграциясида ўз ифодасини 

топадиган ҳудудий мобиллик; 

- бозор талабларига мувофиқ ностандарт қарорларни мустақил қабул қила 

олиш ва ушбу қарорларни қабул қилганлик учун жавобгарликка эга бўлиш; 

- ходимнинг қатъий гуруҳий стандартлардан холи бўлишга,  

регламентланган меҳнат ҳаётига ва мослашувчан якка ҳаётий даврни эркин 

шакллантиришга ўтишга интилиш; 

- ўзининг меҳнат ва тадбиркорлик қобилиятларини ишга солиш учун ўз 

фаолиятининг турини, иқтисодиёт секторини (давлат, хусусий ва ҳ.к.) танлаш 

қобилияти; 

- мотивациянинг янги моделига ва қадриятлар тизимига эга бўлиш (пул ва 

пулдан бошқа омиллар нисбати, даромадлар миқдори ва манбалари). Бозор 

иқтисодиёти меҳнат мотивациясининг ҳалол, юқори малакали меҳнатнинг 

устуворлигини тасдиқлайдиган ва “инсон капитали”, билимлар культини 

шакллантирувчи тизимини яратиши лозим.  

- Иккинчи гуруҳ талабларига қуйидагилар киради: 

- юксак касбий билимдонлик, интеллектуал ва ижодий салоҳият, 

инновацияни қабул қилиш ва янгиликлар иштирокчиси бўлиш қобилияти; 

- ходимнинг ишлаб чиқаришнинг тез ўзгарувчан шароитларига 

мослашувчанлиги, мавжуд кўникма ва билимларни поливалент қўллаш. 

Мослашишнинг иккита йўналиши ажратилади: бирламчи, яъни касбий фаолият 

тажрибасига эга бўлмаган ёш кадрларнинг мослашиши (одатда, ушбу ҳолатда 

гап таълим муассасаларининг битирувчилари ҳақида боради) ва иккиламчи, 

яъни касбий фаолият тажрибасига эга бўлган (одатда, фаолият объектини ёки, 

масалан раҳбар даражасига ўтишда касбий ролни ўзгартирувчи) ходимларнинг 

мослашиши; 

- ходимнинг малакани узлуксиз ошириш жараёнига, янги билимларни 

ўзлаштиришга тайёрлиги; 

- ходимнинг универсаллашуви, у томонидан фирма доирасида ҳам, 

макроиқтисодий кўламда ҳам ишчи кучининг қайта тақсимланишини 

осонлаштирувчи бир неча мутахассислик ва ишлаб чиқариш операцияларининг 

ўзлаштирилиши; 

- касбий мобиллик, ходимнинг меҳнат бозори талабларига мувофиқ ўзи 

учун янги бўлган касбни тезда (масалан, унинг иш ўрни қисқарган тақдирда) 

ўзлаштиришга ва ушбу ўзгаришларни замонавий ишлаб чиқаришнинг нормал 

режими сифатида қабул қилишга тайёрлиги. Касбий мобиллик ўз ишидан 

қониқишга, ёшга (ёшлар кўпроқ ҳаракатчан), ходим томонидан меҳнат 

бозорида юзага келаётган ҳолатни ҳисобга олган ҳолда корхонада бандлик 

вазиятининг баҳоланишига боғлиқ; 

- ходимнинг иқтисодиётнинг беқарорлиги, эртанги кунга ишончсизлик,  

унинг иш ўрнини қисқариши ва ишсизлар сафига тушиб қолиши мумкинлиги 

шароитида стрессга чидамлилиги; 

- юксак ишбилармонлик ва шахсий хусусиятларнинг мавжудлиги: 

фикрлашнинг мустақиллиги, ташаббускорлик, мақсадга интилувчанлик, 

шижоатлилик, ахлоқий маданиятнинг юқори даражаси (ҳалоллик, 

виждонлилик, инсонийлик, адолатлилик, соддалик, камтарлик, тактиклик, 

вазминлик, инсонларга эътибор), инсонлар билан муносабатда бўлиш 

кўникмалари, жамоада ишлай олиш; мардлик, ирода; интизомлилик, ишлаш 

қобилияти; ички ҳис-туйғу; ташкилотчилик қобилиятларига эгалик; ходимларда 

тадбиркорлик хусусиятларининг мавжудлиги, сифат учун жавобгарлик 

ҳиссининг ривожланганлиги, фирмага содиқлик ва ҳ.к. 

Иқтисодиёт томонидан ишчи кучининг сифатига ва кадрларни тайёрлаш 

сифатига нисбатан қўйиладиган талабларни тадқиқ этиш натижаларига 

асосланган ҳолда ҳозирги босқичда ўрта махсус касб-ҳунар таълими олдида 

турган асосий мақсадларни белгилаш мумкин, улар фикримизча, 

қуйидагилардан иборат: 

- ишлаб чиқаришнинг автоматлаштирилган жараёнлари билан боғлиқ 

ишни бажарувчи ходимларни янги дастурий ва аппарат таъминоти билан 

ишлаш кўникмаларига эга бўлишлари учун ўқитиш; 

- меҳнати янги ускуналар иши билан алмашган ходимларни қайта 

ўқитиш. 

Бунда базавий касб-ҳунарни амалга оширувчи ўқув юртларининг асосий 

вазифаси, биринчидан, иқтисодиёт томонидан талаб этилган мутахассисликлар 

бўйича мутахассисларни тайёрлаш учун шароитлар яратишдан; иккинчидан, 

ўқув жараёнини ходимда ўзини‒ўзи ривожлантиришга бўлган эҳтиёж 

шаклланишига кўмаклашадиган тарзда амалга оширишдан иборат. Иккинчи 

вазифа ҳам ўз ходимларининг ўқишини (корпоратив ўқишни) таъминловчи 

ташкилотлар ва корхоналар томонидан ҳал этилиши керак. 

Касб-ҳунар билимлари ҳаётий даврининг қисқариши касб-ҳунар 

фаолияти мобайнида турли даражадаги мутахассисларни узлуксиз ўқитиш 

заруратини келтириб чиқаради. Шунинг учун ходимлар малакасини 

оширишдан иборат бўлган қўшимча касб-ҳунарнинг роли ортиб бормоқда. 

Етакчи компаниялар ўз ходимларининг ўқиши учун иш ҳақи фондининг 2 

фоизидан 10 фоизигачасини сарфлайди. Бундай харажатлар ташкилотнинг ўз 

ходимлари меҳнатининг самарадорлигини ошириш учун уларнинг салоҳиятини 

ривожлантиришга капитал қўйилмалари сифатида кўриб чиқилади [11]. 

Шундай қилиб, янги технологиялар малакасиз меҳнатни сиқиб чиқарган 

сайин инсон ресурслари қарорлар қабул қилиш билан боғлиқ ижодий ишга 

сафарбар этилади, бу интеллектуал ва касбий тайёргарликнинг тегишли 

даражасини талаб қилади. Шу муносабат билан ўрта махсус касб-ҳунар таълим 

муассасалари таъминлаши лозим бўлган иккита асосий шартни ажратиш зарур: 

ижодий тафаккурни ривожлантириш; қарорлар қабул қилиш учун зарур бўлган 

касб-ҳунарга оид ахборот ресурсларидан фойдаланишни таъминлаш.  

Юқорида баён этилганларни ҳисобга олган ҳолда, жадвалда ўрта махсус 

касб-ҳунар таълими муассасалари олдига қўйиладиган кадрларни тайёрлаш 

сифатини оширига нисбатан замонавий талабларни белгилаб берувчи омиллар 

жамланган (жадвал). 

Кадрлар тайёрлаш сифатини таъминлаш учун ўрта махсус касб-ҳунар 

таълими муассасалари томонидан касбга тайёрлашга нисбатан қўйиладиган 

талаблардан ташқари бўлажак мутахассислар шахсининг касбий шартланган 

таркибий қисмларини ривожлантириш зарур. Ўқиш жараёнида мутахассиснинг 

рақобатбардошлигини, касбий мобиллигини, касбий фаолиятнинг 

самарадорлигини таъминловчи, касбий ўсишга, малаканинг ошишига ва 

мутахассис мансабининг ривожланишига кўмаклашувчи интеграциялашган 

касбий хусусиятлар (асосий малакалар)нинг шаклланиши юз беради. 

Ўзбекистонда касб-ҳунар таълими, биринчи навбатда, тармоқ 

вазирликлари ва идоралари ҳамда алоҳида йирик ишлаб чиқаришларнинг 

кадрларга бўлган талабларини қондиришга йўналтирилган тизим кўринишида 

шаклланди. Фақатгина педагогика ва тиббиёт, маданият ва санъат соҳалари, 

шунингдек, маълум даражада қурилиш ва қишлоқ хўжалигига ихтисослашган 

касб-ҳунар таълим муассасалари маҳаллий эҳтиёжларга тўғридан-тўғри 

йўналтирилган эди. Шундай қилиб, тармоқ тамойили бўйича юзага келган ўрта 

махсус касб-ҳунар таълим муассасалари тизимининг фаолият кўрсатиши 

замонавий иқтисодий тизим воқеликларига зид келди. Шунинг учун умумий 

ижтимоий-иқтисодий қийинчиликлар билан мураккаблашган мустақил ишга 

жойлашиш зарурати юзага келган тақдирда касб-ҳунар таълим 

муассасаларининг битирувчилари кўпроқ маҳаллий ва минтақавий меҳнат 

бозорларига йўналтирилади. Бунинг учун ўрта махсус касб-ҳунар таълим 

муассасаларини маҳаллий аҳолининг ҳамда ўзи фаолият кўрсатаётган 

ҳудудларидаги хўжалик тузилмаларининг манфаатлари ва талабларини амалга 

оширишга изчил йўналтириш зарур. 

Жадвал 

Кадрларни тайёрлашга нисбатан замонавий талабларни белгилаб берувчи 

омиллар  
Омиллар Кадрларни тайёрлашга нисбатан 

қўйиладиган талаблар 

1 2 

Постиндустриал жамиятга ўтиш, 

халқаро ўзаро ҳамкорлик кўламларининг 

Коммуникабеллик, толерантлик, 

ижтимоий мобиллик, ахборот-техник маданият, 

сезиларли даражада кенгайиши тафаккурнинг мослашувчанлиги 

Фақат халқаро ҳамкорлик доирасида ҳал 

этилиши мумкин бўлган глобал муаммоларнинг 

пайдо бўлиши ва ортиши 

Глобал, тизимли, планетар, ахборот-

техник, лойиҳавий дунёқараш ва тафаккур 

Иқтисодиётнинг жадал ривожланиши, 

рақобатнинг ўсиши, паст малакали ва малакасиз 

меҳнатнинг қисқариши, бандлик соҳасидаги 

мослашувчан таркибий ўзгаришлар  

Касбий билимдонлик ва мобиллик, касбий 

малакани оширишга ва қайта тайёрлашга бўлган 

доимий эҳтиёж, рақобатбардошлик 

Тадбиркорлик, якка тартибдаги хусусий 

фаолиятнинг ривожланиши, меҳнат бозорини 

ташкил этиш, талаб ва таклифнинг кадрлар 

тайёрлашга таъсири 

Омилкорлик, тадбиркорлик, қобилияти, 

рақобатбардошлик, касбий ўзини сақлаш 

қобилияти, касбий фаолиятнинг якка услуби 

Тез ўзгарувчи, жадал ишлаб чиқариш-

технологик шароитда мустақил қарорлар қабул 

қилиш, ўзини ва касбий фаолият натижаларини 

таҳлил қилиш зарурлиги 

Касбий мустақил, жавобгарлик, 

креативлик, рефлексия, ўзига‒ўзи тўғри баҳо 

бериш 

Манба: жадвал муаллиф тадқиқотлари асосида тузилган 

 

Бугунги кунда ўрта махсус касб-ҳунар таълими тизими олдида турган 

асосий вазифалардан бири, сўзсиз, унинг мустақил қарорлар қабул қилишга 

қодир бўлган, доимий равишда ўзгариб турувчи шароитда аниқ, самарали ва 

оқилона ҳаракат қила оладиган инсонни тайёрлашга йўналтиришдан иборат. 

Ўрта махсус касб-ҳунар таълими тизимининг битирувчиси бугунги кунда тез-

тез ўзгариб турувчи иқтисодий шароитда ишлаш, ижтимоий-иқтисодий 

жараёнларни онгли равишда қабул қилиш ва танқидий баҳолаш, ушбу 

жараёнларнинг ривожланишини прогноз қилиш, уларга мослашиш ва таъсир 

этиш имконини берувчи билимларга эга бўлиши лозим. Мутахассисни 

тайёрлаш жараёнида касбий муҳитга мослашиш жараёнини сезиларли даражада 

осонлаштириш имконини берувчи унинг шахсини ва касбий маданиятини 

ривожлантиришга йўналтирилиш муҳим роль ўйнайди. 

Бу мутахассисларни тайёрлашнинг сифатини таъминлашдаги жиддий 

ўзгаришларни талаб қилади, бу ўрта махсус касб-ҳунар таълими тизимида 

кадрлар тайёрлашнинг сифатини ошириш жараёнининг йўналишини белгилаб 

беради. 

